
MILLIY QADRIYATLARGA 
ASOSLANGAN MATNLAR 

VOSITASIDA BOSHLANG‘ICH 
SINF O‘QUVCHILARINING 

IJODIY VA TANQIDIY 
FIKRLASHINI NOTIQLIK 

FAOLIYATI ORQALI 
RIVOJLANTIRISH

Ziyodullayeva Zuhro Faxriddin qizi
Termiz davlat pedagogika instituti magistranti

Ilmiy rahbar: Shabbazova Dilfuza Ruzikulovna
pedagogika fanlari bo‘yicha falsafa doktori (PhD), professor

Annotatsiya: Maqolada boshlang‘ich sinf o‘quvchilarining ijodiy va tanqidiy fikrlashini milliy qadriyatlarga asoslangan 
matnlar vositasida rivojlantirishda notiqlik faoliyatining o‘rni tadqiq etiladi. Nutq va tafakkur birligi haqidagi nazariy 
qarashlar, og‘zaki nutq pedagogikasi (oracy) va dialogik ta’lim yondashuvlari hamda milliy notiqlik an’analari tahlil qilinadi. 
Qadriyatli matnlarni tanlash mezonlari, “O‘qi – o‘yla – so‘zla – bahola” bosqichlaridan iborat metodik model va o‘quv
chilarning ijodiy, tanqidiy hamda notiqlik ko‘rsatkichlarini baholash mezonlari ishlab chiqilgan. Modelni ona tili va o‘qish 
savodxonligi darslarida qo‘llash namunasi keltiriladi.

Kalit so‘zlar: boshlang‘ich ta’lim, milliy qadriyatlar, qadriyatli matn, ijodiy fikrlash, tanqidiy fikrlash, notiqlik, og‘zaki nutq, 
dialogik ta’lim, munozara, refleksiya.
Abstract: The article examines the role of public speaking activity in developing primary school pupils’ creative and critical 
thinking through texts based on national values. Theoretical views on the unity of speech and thought, the approaches 
of oracy education and dialogic teaching, and national traditions of eloquence are analysed. Criteria for selecting value-
based texts, a methodological model “Read – Think – Speak – Evaluate”, and criteria for assessing pupils’ creative, 
critical and speaking performance are developed. An example of applying the model in native language and reading 
literacy lessons is presented.

Key words: primary education, national values, value-based text, creative thinking, critical thinking, public speaking, 
oracy, dialogic teaching, discussion, reflection.
Аннотация: В статье исследуется роль ораторской деятельности в развитии творческого и критического мыш-
ления младших школьников посредством текстов, основанных на национальных ценностях. Анализируются тео-
ретические положения о единстве речи и мышления, подходы педагогики устной речи (oracy) и диалогического 
обучения, а также национальные традиции красноречия. Разработаны критерии отбора ценностных текстов, 
методическая модель “Читай – думай – говори – оценивай” и критерии оценки творческих, критических и оратор-
ских показателей учащихся. Приводится пример применения модели на уроках родного языка и читательской 
грамотности.

Ключевые слова: начальное образование, национальные ценности, ценностный текст, творческое мышление, 
критическое мышление, ораторское искусство, устная речь, диалогическое обучение, дискуссия, рефлексия.

KIRISH
Zamonaviy ta’limda o‘quvchining bilim hajmidan ko‘ra shu bilim bilan qanday fikrlay olishi muhimroq sanal-

moqda. O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-son Qonunida 
va Xalq ta’limi tizimini 2030-yilgacha rivojlantirish konsepsiyasida o‘quvchilarda mustaqil, ijodiy va tanqidiy 
fikrlashni shakllantirish ta’limning ustuvor vazifalari qatorida belgilangan [1; 2]. Xalqaro yondashuvlarda ham 
ijodiy va tanqidiy fikrlash XXI asr ko‘nikmalarining o‘zagi sifatida qaraladi [3].

Xalqaro baholash natijalari bu vazifaning naqadar dolzarbligini ko‘rsatadi. PIRLS 2021 tadqiqotida to‘rtinchi 
sinf o‘quvchilarimiz matndan ma’lumot topish va oddiy xulosa chiqarishda 441 ball to‘plagan bo‘lsa, matnni 
talqin qilish, umumlashtirish va baholashda bu ko‘rsatkich 430 ballni tashkil etgan [4]. Ya’ni o‘quvchilar matnda 
aniq yozilgan narsani topishga nisbatan unga o‘z munosabatini bildirish va uni baholashda ko‘proq qiynaladi.

Boshlang‘ich sinf o‘qish darsliklarida milliy qadriyatlarni aks ettiruvchi matnlar – xalq maqollari, ertaklar, 
rivoyatlar, bolalar adiblarining hikoyalari salmoqli o‘rin egallaydi. Amaliyotda bu matnlar ko‘pincha ikki maqsadda 
qo‘llanadi: mazmunini qayta hikoya qilish va undan axloqiy xulosa chiqarish. Xulosani esa ko‘p hollarda o‘qituv
chining o‘zi aytadi. Natijada qadriyat bolaga tayyor qoida sifatida yetkaziladi, uning ustida fikrlash, o‘z pozitsi-
yasini asoslash va boshqalar oldida himoya qilish imkoniyati qolmaydi. Notiqlik ham boshlang‘ich sinfda asosan 
ifodali o‘qish va she’r yodlash bilan cheklanadi.

Bizning fikrimizcha, qadriyatli matn, fikrlash va og‘zaki nutqni bir-biridan ajratib o‘rgatish ularning har birining 
samarasini pasaytiradi. Qadriyatli matn fikrlash uchun mazmun beradi, notiqlik faoliyati esa fikrni shakllantirish, 
asoslash va boshqalarga yetkazish vositasiga aylanadi. Maqolaning maqsadi milliy qadriyatlarga asoslangan 
matnlar vositasida boshlang‘ich sinf o‘quvchilarining ijodiy va tanqidiy fikrlashini notiqlik faoliyati orqali rivojlan-
tirishning metodik modelini asoslashdan iborat.

MAVZUGA OID ADABIYOTLAR SHARHI
Tadqiqotning nazariy asosini nutq va tafakkur birligi haqidagi qarashlar tashkil etadi. L.S. Vigotskiy fikr 

so‘zda shunchaki ifodalanmasligini, balki so‘zda amalga oshishini, tashqi nutq ichki nutqqa aylanib, tafak-
kurning quroliga aylanishini ko‘rsatgan [5]. Bundan muhim pedagogik xulosa kelib chiqadi: bolaga o‘z fikrini ovoz 
chiqarib ifodalash imkonini berish uning fikrlashini ham shakllantiradi.

Bu g‘oya keyinchalik ingliz pedagogikasida “oracy”, ya’ni og‘zaki nutq savodxonligi tushunchasi sifatida 
rivojlandi. Atamani 1960-yillarda A. Uilkinson o‘qish va yozish savodxonligi bilan teng ahamiyatga ega bo‘lgan 
ko‘nikma sifatida taklif etgan [6].

N. Merser va uning hamkasblari bolalar o‘rtasidagi suhbat turlarini o‘rganib, “tadqiqotchi suhbat” deb atalgan 
muloqot shaklini ajratib ko‘rsatdi. Bunda ishtirokchilar bir-birining fikrini tanqidiy, ammo hurmat bilan muhokama 
qiladi, takliflarini dalil bilan asoslaydi [7; 8]. Ular boshlang‘ich sinf o‘quvchilari bunday suhbatga maxsus o‘rgatil-
ganda mantiqiy fikrlash ko‘rsatkichlari ham oshishini aniqlagan.

N. Merser, P. Uorvik va A. Ahmed og‘zaki nutqni jismoniy, lingvistik, kognitiv va ijtimoiy-emotsional jihatlar 
bo‘yicha baholash vositasini ishlab chiqqan [9].

R. Aleksandr esa dialogik ta’lim konsepsiyasida sinfdagi nutq bolaning fikrlashini rivojlantiruvchi asosiy 
vosita ekanini asoslagan [10].

Ijodiy fikrlashni o‘rganishda J. Gilford ajratgan divergent fikrlash, ya’ni bitta muammoga ko‘plab turli 
yechimlar topish qobiliyati asosiy tushuncha hisoblanadi [11].

E. Torrens uning ravonlik, egiluvchanlik va originallik kabi ko‘rsatkichlarini asoslab, ularni o‘lchash usulla-
rini yaratgan [12].

Tanqidiy fikrlash tushunchasining ildizlari J. Dyuining refleksiv fikrlash haqidagi qarashlariga borib taqa-
ladi [13].

P. Fasione rahbarligidagi ekspertlar guruhi tanqidiy fikrlashni talqin qilish, tahlil, baholash, xulosa chiqa-
rish, tushuntirish va o‘zini o‘zi boshqarish ko‘nikmalari majmui sifatida ta’riflagan [14]. Bu ta’rifdagi “tushuntirish” 
ko‘nikmasi, ya’ni o‘z mulohazasini boshqalarga asosli bayon qilish, bevosita notiqlik bilan bog‘liq ekani e’tiborga 
loyiq.

Qadriyatlar pedagogikasida L. Rets va hammualliflar qadriyat tashqaridan yuklanmasligi, balki bola tanlov 
qilish, uni asoslash va ochiq e’lon qilish jarayonida shakllanishini ko‘rsatgan [15]. Bu nazariyada qadriyatni “ochiq 
tasdiqlash”, ya’ni o‘z tanlovini boshqalar oldida aytish alohida bosqich sifatida ajratilgan.

M. Lipmanning “bolalar uchun falsafa” dasturi kichik yoshdagi o‘quvchilar ham axloqiy savollar atrofida 
mantiqiy munozara yurita olishini amalda isbotlagan [16].

Milliy pedagogik merosimizda so‘z va nutq odobiga alohida e’tibor berilgan. Yusuf Xos Hojibning “Qutadg‘u 
bilig” asarida so‘zning qadri va uni o‘rinli ishlatish, Kaykovusning “Qobusnoma”sida so‘zlash odobi va so‘zamo-
llik masalalari keng yoritilgan.

Alisher Navoiy asarlarida ham so‘z insonning ma’naviy qiyofasini ko‘rsatuvchi omil sifatida talqin qilinadi. 
Nutq madaniyati va uning mezonlari o‘zbek tilshunosligida ham atroflicha o‘rganilgan [17].

Z.T. Nishonova mustaqil ijodiy fikrlashni rivojlantirishning psixologik asoslarini tadqiq etgan [18].
D.R. Shabbazova boshlang‘ich ta’lim mazmunini aksiologik paradigma asosida tizimlashtirish masalasini 

o‘rganib, o‘zbek yozuvining shaffofligi sababli o‘qish ravonligi tushunishdan ilgarilab ketishini ko‘rsatgan [19].
Adabiyotlar tahlili shuni ko‘rsatadiki, nutq va tafakkur aloqasi, ijodiy va tanqidiy fikrlash hamda qadriyatlar 

tarbiyasi alohida-alohida chuqur o‘rganilgan. Ularni boshlang‘ich sinfda milliy qadriyatli matn asosida, notiqlik 
faoliyati orqali yagona metodik tizimga birlashtirish masalasi esa hali yetarli tadqiq etilmagan.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

283

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, oktyabr, 10(5)-son

TADQIQOT METODOLOGIYASI
Tadqiqotda nazariy tahlil, qiyosiy tahlil, pedagogik modellashtirish va loyihalash usullaridan foydalanildi. 

Nazariy tahlil orqali psixologik, pedagogik va lingvistik manbalar o‘rganilib, nutq, tafakkur va qadriyat tushun-
chalarining o‘zaro bog‘liqligi aniqlandi. Qiyosiy tahlil yordamida og‘zaki nutq pedagogikasi va dialogik ta’lim 
bo‘yicha xorijiy yondashuvlar milliy notiqlik an’analari bilan solishtirildi.

Pedagogik modellashtirish asosida qadriyatli matn bilan ishlashning bosqichma-bosqich metodik modeli 
ishlab chiqildi. Uning har bir bosqichi uchun notiqlik faoliyati shakllari va ijodiy hamda tanqidiy fikrlashning 
kutilayotgan ko‘rsatkichlari belgilandi. O‘quvchilarning rivojlanish darajasini aniqlash uchun Torrens va Fasione 
ta’riflaridagi ko‘rsatkichlar hamda og‘zaki nutqni baholash bo‘yicha N. Merser va hamkasblari taklif etgan 
yondashuv asosida baholash mezonlari tuzildi. Model 3–4-sinflar o‘quvchilariga mo‘ljallangan.

TAHLIL VA NATIJALAR
Har qanday qadriyatli matn ham fikrlash va notiqlik uchun mos kelavermaydi. Axloqiy xulosasi oxirida ochiq 

aytilgan, qahramonlari faqat “yaxshi” va “yomon”ga ajratilgan matn bolaga fikr yuritish uchun joy qoldirmaydi. 
Biz matnlarni tanlashning to‘rtta mezonini aniqladik.

Birinchisi – qadriyatli ziddiyat: matnda kamida ikki qadriyat to‘qnashishi yoki qahramon tanlov oldida 
qolishi kerak.

Ikkinchisi – ochiqlik: matnning yakuni yoki qahramon xatti-harakatining sababi bir nechta talqinga yo‘l 
qo‘yishi lozim.

Uchinchisi – milliy kontekst: voqea bolaga tanish hayotiy muhitda, oila, mahalla, maktab doirasida ke
chishi kerak.

To‘rtinchisi – janr xilma-xilligi: maqol, ertak, rivoyat va zamonaviy hikoya navbatlashib berilishi bolaning 
turli nutq shakllarini egallashiga yordam beradi.

“O‘qi – o‘yla – so‘zla – bahola” modeli. Tadqiqot natijasida qadriyatli matn bilan ishlashning to‘rt bosqichli 
modeli ishlab chiqildi. Modelning asosiy g‘oyasi shundaki, notiqlik darsning yakunida bajariladigan qo‘shimcha 
topshiriq emas, balki har bir bosqichda fikrlashni shakllantiruvchi vosita sifatida ishtirok etadi (1-jadval).

1-jadval: “O‘qi – o‘yla – so‘zla – bahola” modelining tuzilishi
Bosqich O‘quvchi faoliyati Notiqlik faoliyati shakli Rivojlanadigan fikrlash

1. O‘qi Matnni o‘qiydi, qahramon oldidagi tanlovni 
va to‘qnashgan qadriyatlarni aniqlaydi

Matndan dalil keltirib qisqa 
javob berish, qayta hikoyalash

Tanqidiy: ma’lumot topish, 
sabab-oqibatni aniqlash

2. O‘yla Qahramon o‘rniga o‘zini qo‘yadi, muqobil 
yechimlar o‘ylab topadi

“Qahramon nomidan monolog”, 
“Agar men … bo‘lganimda”

Ijodiy: ravonlik, egiluvchanlik, 
originallik

3. So‘zla O‘z pozitsiyasini tanlaydi va dalil bilan 
himoya qiladi, boshqa fikrni tinglaydi

“Bir daqiqalik nutq”, “Ikki 
tomon” munozarasi

Tanqidiy: dalillash, qarshi 
fikrni baholash; kommunikativ

4. Bahola Nutqlarni mezon asosida baholaydi, o‘z 
fikri qanday o‘zgarganini tahlil qiladi

O‘zaro baholash, refleksiv nutq: 
“Avval … deb o‘ylardim, endi 
…”

Tanqidiy: baholash; refleksiya

Modelni qo‘llash namunasi

Modelni 3-sinf ona tili va o‘qish savodxonligi darsida qo‘llash uchun biz quyidagi kichik matnni tuzdik:
Anvar do‘stlari bilan futbol o‘ynashga shoshilib borardi. Yo‘l chetida yarim burda non yotganini ko‘rdi. Buvisi 

doim: “Nonni yerda qoldirma, uni ko‘tarib, baland joyga qo‘y”, deb o‘rgatardi. Anvar egilmoqchi bo‘lgan edi, 
orqadan kelayotgan do‘sti Sardor kulib yubordi: “Ko‘chadagi nonni ham terib yurasanmi? Tezroq yur, o‘yin 
boshlanib ketdi!” Anvar to‘xtab qoldi.

Matn qadriyatli ziddiyat mezoniga javob beradi: bir tomonda non qadri va buvining o‘giti, ikkinchi tomonda 
do‘stlar oldida kulgi bo‘lishdan uyalish. Matnning yakuni ochiq, voqea esa bolaga tanish muhitda kechadi.

“O‘qi” bosqichida o‘quvchilar matndan Anvarning ikkilanish sababini ko‘rsatuvchi jumlalarni topadi va 
“Anvar nega to‘xtab qoldi?” degan savolga matndan dalil keltirib javob beradi. “O‘yla” bosqichida har bir o‘quvchi 
Anvar nomidan uning ichki o‘ylarini ifodalovchi qisqa monolog tuzadi. So‘ngra sinf voqeaning mumkin bo‘lgan 
yakunlarini sanaydi: Anvar nonni ko‘taradi; indamay o‘tib ketadi; nonni ko‘tarib, Sardorga buvisining o‘gitini 
aytib beradi; keyinroq qaytib keladi. Yakunlar qanchalik ko‘p va xilma-xil bo‘lsa, ijodiy fikrlashning ravonlik va 
egiluvchanlik ko‘rsatkichlari shunchalik yuqori bo‘ladi.

“So‘zla” bosqichida sinf ikki guruhga bo‘linadi va “Anvar nima qilishi kerak edi?” mavzusida “Ikki tomon” 
munozarasi tashkil etiladi. Har bir guruhdan ikki o‘quvchi bir daqiqalik nutq so‘zlaydi. Nutq qat’iy tuzilishga ega: 
“Mening fikrimcha… Chunki… Masalan… Shuning uchun…”. Bu qolip bolaga fikrni mantiqiy tartibda bayon 
qilishni o‘rgatadi. Tinglovchilar esa qarshi tomonning eng kuchli dalilini aniqlashi kerak. Munozara davomida 
“Non aziz”, “Do‘st achchiq gapirar” kabi maqollarni dalil sifatida ishlatish rag‘batlantiriladi, bu esa xalq og‘zaki 
ijodini nutqqa jonli olib kiradi.

“Bahola” bosqichida o‘quvchilar nutqlarni oddiy mezonlar bo‘yicha baholaydi: fikr aniq aytildimi, dalil kelti-
rildimi, tinglovchiga qarab gapirdimi. Yakunda har bir bola refleksiv jumlani to‘ldiradi: “Dars boshida men Anvar 
… qilishi kerak deb o‘ylardim, endi … deb o‘ylayman, chunki …”.

Baholash mezonlari. O‘quvchilarning rivojlanish darajasini aniqlash uchun uchta yo‘nalish bo‘yicha 
mezonlar ishlab chiqildi. Har bir ko‘rsatkich uch darajada baholanadi (2-jadval).

2-jadval: Ijodiy, tanqidiy fikrlash va notiqlik ko‘rsatkichlarini baholash mezonlari
Yo‘nalish va ko‘rsatkich Yuqori daraja O‘rta daraja Past daraja

Ijodiy fikrlash: ravonlik va 
originallik

Uch va undan ortiq turli yechim 
taklif etadi, ular orasida 
noodatiysi bor

Ikki yechim taklif etadi, 
ular odatiy

Bitta yechim beradi yoki 
matndagini takrorlaydi

Tanqidiy fikrlash: dalillash va 
baholash

Fikrini matndan va hayotdan 
olingan dalil bilan asoslaydi, 
qarshi fikrni baholaydi

Fikrini bitta dalil bilan 
asoslaydi

Fikrini asoslamaydi yoki 
“shunchaki” deb javob 
beradi

Notiqlik: mazmun va tuzilish Nutqi izchil: fikr, dalil, misol, 
xulosa

Nutqda fikr va dalil bor, 
xulosa yo‘q

Nutq tartibsiz, fikr aniq 
emas

Notiqlik: ijro va muloqot
Ravon va aniq talaffuz bilan 
gapiradi, tinglovchiga qaraydi, 
maqol yoki ibora ishlatadi

Ravon gapiradi, ammo 
tinglovchi bilan aloqasi 
kuchsiz

Ikkilanib, past ovozda 
gapiradi

Olingan natijalar nutq va tafakkur birligi haqidagi nazariy qarashlarga mos keladi. Bola o‘z fikrini boshqalar 
oldida bayon qilishga tayyorlanar ekan, uni tartibga solishga, dalil izlashga va kutilayotgan e’tirozlarni oldindan 
o‘ylashga majbur bo‘ladi. Notiqlik bu ma’noda tanqidiy fikrlashning tashqi shakli vazifasini bajaradi. Ayni paytda 
tinglovchini qiziqtirish, fikrni o‘ziga xos tarzda ifodalash, o‘xshatish yoki maqol topish ijodiy izlanishni talab 
qiladi. Demak, notiqlik faoliyati ijodiy va tanqidiy fikrlashni bir-biriga bog‘lovchi ko‘prik bo‘la oladi.

Taklif etilgan model N. Merser tavsiflagan “tadqiqotchi suhbat” bilan ham hamohang [7]. “Ikki tomon” 
munozarasi va bir daqiqalik nutq qolipi bolalarni bir-birining fikrini hurmat bilan tinglashga va o‘z takliflarini 
asoslashga o‘rgatadi. Xorijiy tajribadan farqli o‘laroq, modelimizda munozara mavzusi milliy qadriyatli matndan 
olinadi, dalil sifatida esa xalq maqollari ishlatiladi. Bu qadriyatlarni tayyor qoida sifatida emas, bola o‘zi tanlagan 
va himoya qilgan pozitsiya sifatida o‘zlashtirishga imkon beradi. L. Rets va hammualliflar ta’kidlaganidek, qadri-
yatni ochiq tasdiqlash uning shaxsiy e’tiqodga aylanishining muhim shartidir [15].

Model o‘zbek yozuvining xususiyati bilan bog‘liq muammoni hal qilishga ham xizmat qiladi. D.R. Shabba-
zova ta’kidlaganidek, o‘zbek tilining orfografik shaffofligi tufayli bolalar o‘qish texnikasini tez egallaydi, ravon 
o‘qish esa ko‘pincha tushunish darajasini yashirib qo‘yadi [19]. Og‘zaki munozara va asoslangan nutq o‘qituv
chiga bola matnni haqiqatan tushunganmi yoki yo‘qmi, buni aniq ko‘rish imkonini beradi.

Modelni amaliyotga joriy etishda ayrim xavflarni ham hisobga olish lozim.

Birinchisi – notiqlikni yodlangan matnni ifodali aytib berishga aylantirib qo‘yish. Bu holda ijodiy va 
tanqidiy komponent yo‘qoladi.

Ikkinchisi – o‘qituvchining munozarani o‘zining “to‘g‘ri javobi” bilan yakunlashi. Bunda dars yana 
nasihatga aylanadi.

Uchinchisi – faqat faol o‘quvchilarning so‘zlashi. Uning oldini olish uchun juftlikdagi ish va har bir bolaga 
navbat beriladigan “bir daqiqalik nutq” shakli qo‘llanadi.

Tadqiqotning cheklovi shundaki, taklif etilgan model va baholash mezonlari hozircha nazariy-metodik dara-
jada asoslangan, ularning samaradorligi tajriba-sinov orqali tekshirilishi kerak.

XULOSA VA TAKLIFLAR
O‘tkazilgan tahlil milliy qadriyatlarga asoslangan matnlar boshlang‘ich sinf o‘quvchilarining ijodiy va tanqidiy 

fikrlashini rivojlantirish uchun boy imkoniyatga ega ekanini, bu imkoniyat esa matn faqat qayta hikoya qilish va 
axloqiy xulosa chiqarish uchun qo‘llanganda to‘liq ochilmasligini ko‘rsatdi. Notiqlik faoliyati fikrni shakllantirish, 

asoslash va boshqalarga yetkazish vositasi sifatida qadriyatli matn va fikrlash o‘rtasidagi bog‘lovchi bo‘g‘in 
vazifasini bajaradi.

Biz ishlab chiqqan “O‘qi – o‘yla – so‘zla – bahola” modeli qadriyatli ziddiyat va ochiq yakunga ega matnlarni 
tanlashga, har bir bosqichda notiqlik faoliyatining muayyan shaklini qo‘llashga va natijani ijodiy, tanqidiy hamda 
notiqlik ko‘rsatkichlari bo‘yicha baholashga asoslanadi. Amaliyot uchun quyidagilarni taklif etamiz:

•	 boshlang‘ich sinf o‘qish darsliklaridagi qadriyatli matnlardan keyin kamida bitta munozarali savol berish;

•	 ona tili va o‘qish savodxonligi darslarida “bir daqiqalik nutq” shaklini muntazam qo‘llash;

•	 o‘quvchilarning og‘zaki nutqini baholashda mazmun va tuzilish bilan birga dalillash ko‘rsatkichini ham 
hisobga olish.

Tadqiqotimizning keyingi bosqichida modelning samaradorligini tajriba-sinov orqali aniqlash rejalashtirilgan.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

